
Nafarroako ikasleek Europakoek baino prestakuntza hobea dute zientzietan eta matematikan, baina ez irakurketan
PISA (Programme for Internacional Student Assessment) Txostenean aztertu dituzten hiru ikasgaiei dagokienez, Nafarroa Espainiako batez bestekoaren gainetik dago 
Asteartea, 2007ko abenduaren 4a. Carlos Pérez-Nievas López de Goicoechea Nafarroako Gobernuko Hezkuntza Departamentuko kontseilariak hezkuntza kalitateari buruzko PISA Txosteneko Nafarroako emaitzak aurkeztu ditu, gaur goizean. Txostenetik ondoriozta daitekeenez, Foru Komunitateko ikasleak Ekonomia Lankidetza eta Garapeneko Antolakundeko (ELGA) herrialdeetako batez bestekoaren gainetik daude zientziaren arloko ikasgaietan. Hain zuzen, ELGAko zientziaren arloko batez bestekoa 500 puntukoa da (eta Espainiakoa 488koa); Nafarroako ikasleena, berriz, 511 puntukoa. 
2007ko PISA Txostenean ELGA osatzen duten 30 herrialdeek eta beste 27 herrialde kidetuk hartu dute parte. Probak egiteko, 400.000 ikasle hautatu dituzte, orotara. Nafarroari dagokionez, 52 ikastetxe hautatu dituzte, ausazko prozedura baten bidez. Hartara, ausaz aukeratutako 1.748 nafar ikaslek parte hartu dute probetan (gehienez ere 35 ikasle ikastetxe bakoitzeko), eta gehienak DBHko 4. mailakoak izan dira. 

Nafarroako Gobernuko Hezkuntza Departamentuak, 2006az geroztik, berezko lagin adierazgarriarekin hartzen du parte PISA Txostenean. Txostenak hezkuntzako funtsezko hiru arlo hartzen ditu aintzat: irakurketa, matematika eta zientzia. Aurtengo Txostenean, lehentasunez balioztatu duten arloa zientzia izan da. Gainerako biei dagokienez, Nafarroako ikasleek 481 puntu eskuratu dituzte irakurketan (ELGAko batez bestekoa 492 puntukoa izan da, eta Espainiakoa, 461ekoa); eta matematikan, berriz, 515 puntu eskuratu dituzte (ELGAko batez bestekoa 499 puntukoa izan da, eta Espainiakoa, 480koa).

Hortaz, Nafarroako hezkuntza sistemaren eraginkortasuneko emaitzak batez bestekoaren gainetik daude. Gainera, nabarmentzekoa da maila soziokulturalaren eragina batez bestekoaren azpitik daukan eskualdeetako bat dela Nafarroa, eta beraz, kalitatea eta ekitatea bateratzen direla bertan. 

PISA Txostena

PISA akronimoak “Programme for International Student Assesment” esan nahi du; hau da, “Ikasleak Ebaluatzeko Nazioarteko Programa”. ELGAko kide diren herrialdeek babesten duten programa da, eta 15 urteko gazteek gaur egungo ezagueraren gizarteko erronkei aurre egiteko duten prestakuntza mailari buruzko datuak eskuratzea du helburu.

Ondorioz, hezkuntza sistemen eraginkortasuna ezagutzeko oso adierazle erabilgarria da, bereziki, heldutasunean eta lan munduan edo goi mailako ikasketetan murgiltzeko adinetik gertu dauden neska-mutilei begira. Era berean, ikasle, ikastetxe, hezkuntza sistema eta beste alderdi batzuei buruzko informazio osagarria ere biltzen du PISA Txostenak. 


Horregatik guztiagatik, herritarrentzat proposatutako hezkuntzaren emaitzak hobeto ulertzen eta hezkuntzako alderdi zehatzak hobetzen laguntzen duen bitartekoa da PISA Txostena.


Aztergai diren arloak eta alderdiak balioztatzeko, idatzizko probak (aukera anitzekoak edo eraikitako erantzunekoak) eta galde sortak erabiltzen dituzte. Era berean, “testuinguruko” galde sorta bat ere erabiltzen dute, ikasleari eta familia inguruneari buruzko informazio osagarria biltzeko. 

